
sþ. 679. Tillaga til þingsályktunar [413. mál]
um samgönguleið um Hvalfjörð.

Flm.: Davíð Aðalsteinsson, Ragnar Arnalds, Valdimar Indriðason,
Ólafur Þ. Þórðarson, Eiður Guðnason, Salome Þorkelsdóttir,
Skúli Alexandersson, Gunnar G. Schram, Friðjón Þórðarson.

Alþingi ályktar að fela ríkisstjórninni að hlutast til um að nú þegar verði gerð athugun á
því hvaða samgönguleið er hagkvæmust um Hvalfjörð. Að þeirri athugun lokinni verði sett
fram áætlun um framkvæmdir.

Greinargerð.
Á 103. löggjafarþingi var flutt till. til þál. sem fól í sér að gerð yrði athugun á

hagkvæmustu samgönguleiðum um Hvalfjörð. Þeirri tillögu fylgdi eftirfarandi greinargerð:
"f september 1972 var birt álit nefndar sem skipuð var samkvæmt þingályktun frá 18.

apríl 1967 til þess að annast alhliða rannsókn á því hvernig hagkvæmast muni að leysa
samgönguþörfina milli þéttbýlis í og við Reykjavík annars vegar og Akraness, Borgarfjarðar
og til Vestur- og Norðurlands hins vegar. Nefndarálit þetta var mjög ítarlegt en byggt á
forsendum sem nú eru orðnar um eða yfir áratugargamlar .

Eins og áður er um fjóra aðalmöguleika að ræða, þ. e.:
1. ferju yfir fjörðinn,
2. brú yfir fjörðinn,
3. göng undir fjörðinn,
4. veg fyrir fjörðinn.
Í þessari greinargerð verður ekki reynt að endurmeta þær forsendur sem liggja til

grundvallar hinum ýmsu valkostum að því er varðar samgöngur um Hvalfjörð enda gerir sú
tillaga, sem hér er lögð fram, ráð fyrir slíku endurmati. - Augljóst er þó að með tilkomu
málmblendiverksmiðjunnar við Grundartanga, ásamt auknum þungaflutningum frá sem-
entsverksmiðjunni á Akranesi landleiðina um Hvalfjörð og aukinni almennri umferð um
fjörðinn, eru forsendur orðnar aðrar en byggt var á í framangreindu nefndaráliti. Einnig er
ástæða til að ætla að á síðustu tíu árum hafi orðið tæknilegar framfarir í smíði ferja og brúa og
gerð jarðganga. Ef litið er til þeirra möguleika sem eru fyrir hendi varðandi ferjusamband
yfir fjörðinn má minna á hvort ekki mætti nýta þau hafnarmannvirki sem þegar hafa verið
reist við Grundartanga. •

Samkvæmt nefndarálitinu frá 1972 gaf vegur og ferja á milli Kiðafells og Galtavíkur
10--12% afkastavexti en vegur með bundnu slitlagi fyrir Hvalfjörð 14-15% afkastavexti.
Hér hefur verið mjótt á munum og með vísan til þess sem áður er sagt er full ástæða til að
ætla að niðurstöður yrðu aðrar í dag.

Flutningsmönnum að tillögu þessari er ljóst að athugun sem þessi muni hafa einhvern
kostnað í för með sér en í það megi ekki horfa af þeirri einföldu ástæðu að á hverri tíð þurfa
að liggja fyrir hagkvæmustu valkostir í samgöngumálum."

Umræddri tillögu var vísað til ríkisstjómarinnar að tilhlutan allsherjarnefndar sþ.
Flutningsmönnum er ekki kunnugt um að sú athugun, sem tillagan gerði ráð fyrir, hafi

enn komið til framkvæmda, nema þá að mjög litlu leyti. Það er skoðun flutningsmanna að

ekki megi rasa um ráð fram varðandi framtíðarsamgönguleið um Hvalfjörð. því er þessi
tillaga flutt.

Eins og allir vita er enn ólokið miklum og án efa mjög kostnaðarsömum framkvæmdum
í Hvalfirði sé miðað við þau áform sem hingað til hafa verið lögð til grundvallar, þ. e.
veginum um innanverðan fjörðinn. Endanlega ákvörðun í þessu máli verður að taka áður en
langir tímar líða. Flutningsmenn þessarar tillögu eru þeirrar skoðunar að allar forsendur,
sem hingað til hafa verið hafðar að leiðarljósi í þessu máli, hafi breyst svo að ekki verði hjá
því komist að stokka spilin að nýju.

Meðfylgjandi skjal eru hugleiðingar Ólafs Bjarnasonar verkfræðings um brú yfir
Hvalfjörð sem birt er með góðfúslegu leyfi hans.

Fylgiskjal.

BRÚ YFIR HVALFJÖRÐ?
Af og til á undanförnum árum hafa sést á opinberum vettvangi hugleiðingar um

samgöngur yfir Hvalfjörð, m. a. frá þingmönnum Vesturlandskjördæmis.
Árið 1972 var birt nefndarálit um samgöngur yfir Hvalfjörð. Niðurstaða nefndarinnar

var sú að samgöngum væri best hagað á þann hátt sem nú er gert, þ. e. með ferju milli
Akraness og Reykjavíkur og vegi fyrir botn Hvalfjarðar.

Á síðasta áratug hafa komið tillandsins stórvirkar vinnuvélar og aukin reynsla hefur
fengist í stórframkvæmdum á innlendum vettvangi. Slíkt gefur tilefni til endurmats á fyrri
hugmyndum og sköpun nýrra.

Svo virðist sem hugleiðingar um vegtengingu yfir Hvalfjörð utanverðan hafi strandað á
því að bygging brúar- og vegamannvirkja væri tæknilega örðug og kostnaður væri í engu
samræmi við þann fjárhagslega ávinning sem stytting vegarins fyrir Hvalfjörð hefði í för með
sér. Um er að ræða langa hengibrú eða göng undir fjörðinn.

Hér á eftir skal vakin athygli á tillögu að lausn þessa viðfangsefnis sem tæknilega á að
vera viðráðanleg fyrir íslenska verkfræðinga og verktaka og ástæða er til að athuga nánar og
bera saman við aðrar framtíðarhugmyndir um samgöngur yfir Hvalfjörð.

Á meðfylgjandi teikningu er í grófum dráttum sýnd tillaga að legu vegar yfir fjörðinn.
Vegurinn liggur frá Norðurkoti á Kjalarnesi yfir að Kúludalsá í Innri-Akraneshreppi. Einnig
kemur til álita veglína frá Saurbæ á Kjalarnesi yfir Hnausasker en sá kostur virðist í fljótu
bragði heldur dýrari og erfiðari. Gerð vegar og brúar verður nánar lýst hér á eftir.

f firðinum háttar þannig til að norðan megin í veglínunni er um 30 m dýpi út að miðjum
firði en að sunnanverðu er mun grynnra. Þar er 6---10 m dýpi og grynnra upp við land. Í
stuttu máli byggist gerð mannvirkja á því að állinn að norðanverðu í firðinum verði fylltur
upp en brú verði byggð að sunnanverðu í firðinum þar sem dýpi er minna og öll vinna við
undirstöðugerð því auðveldari. Dýpi við brúarstæði er þó nægilegt fyrir umferð minni og
meðalstórra skipa.

Segja má að gerð Borgarfjarðarbrúar og nú síðast brúar yfir Grafarvog byggi á sömu
grundvallarhugmynd. Sú hugmynd byggist á því að fyllt er með jarðefnum eins mikið og
kostur er og stærð brúar miðuð við að röskun verði ekki á hæð sjávarfalla á firðinum innan
við brú.

Við undirbúning brúar yfir Grafarvog var gerð vatnafræðileg athugun á stærð brúarops í
Grafarvogi þar sem tekið er mið af því að hæð sjávarfalla í voginum verði óbreytt og
straumhraði íbrúaropi viðráðanlegur. Í því skyni var gert á Verkfræðistofu Sigurðar
Thoroddsen tölfræðilegt líkan af samspili rennslis, vatnsstöðu og stærðar brúarops. Ég tel að
nokkuð hafi komið á óvart hve mikið má í raun þrengja að rennsli um brúarop án þess að
sjávarfallahæð breytist.

Í sambærilegu reiknilíkani af Hvalfirði er lauslega áætlað að brú þurfi að vera um 500m
löng á þeim stað sem teikningin sýnir. Hver nauðsynleg lengd brúar í raun verður ræðst að
verulegu leyti af raunverulegu dýpi við brúarstæði og fleiri atriðum og ber því að taka
ofannefnda tölu með fyrirvara. Reiknað er með að brúin verði steinsteypt og bil milli
brúarstöpla á bilinu 40-60 m.

Nú er umferð skipa um Hvalfjörð að Grundartangahöfn, Hvalstöð og olíuhöfnum
Olíufélagsins og Varnarliðsins. Einnig hefur malarefni verið sótt í Hvalfjörð. Verksmiðju-
skip hafa legið í firðinum og í seinni heimsstyrjöldinni hafði floti kaupskipa og herskipa
bandamanna viðkomu og bækistöð í Hvalfirði.

Ljóst er að vegagerð má ekki hefta siglingar um fjörðinn. Hér er gert ráð fyrir að hæð
undir brú verði slík að íslensk kaupskip og veiðiskip geti siglt undir hana en gera verði eins
konar siglingarrennu með vindubrú fyrir stór skip með háa yfirbyggingu. Þar er um að ræða
stór olíuskip, flutningaskip eða herskip sem koma sjaldan og mundu lítt trufla umferð
vegfarenda um brúna. Siglingarrennu þessa mætti gjarna staðsetja nálægt norðurenda
fyllingar.

Stærsti hluti framkvæmda eru jarðfyllingar. Samanborið við mannvirki, sem flestir
kannast við, má lauslega áætla að magn fyllingar verði um 50% meira en fylling
Sultartangastíflu og mesta hæð fyllingar verði svipuð og hæð Sigöldustíflu. Alla fyllingarfláa
verður að grjótverja til varnar öldugangi. Vart er erfiðleikum bundið að afla fyllingarefnis í
nágrenninu. Vel má athuga að flytja megnið af fyllingarefni að vetrarlagi þegar bílar og
stórvirkar vinnuvélar hafa oft og tíðum takmörkuð verkefni. Þannig má leitast við að gera
framkvæmdina ódýrari.

Erfitt er að áætla framkvæmdakostnað með nákvæmni miðað við þær forsendur og
upplýsingar sem fyrir liggja en hér er settur fram kostnaðarramminn 7-900 Mkr. Ljóst er
að kostnaður getur tekið breytingum þegar hönnunarforsendur hafa verið mótaðar,
hagkvæmasta lega vegar ákveðin, nauðsynlegar forathuganir hafa verið gerðar og meiri
vinna lögð í hönnun mannvirkja en hér hefur gefist tími til.

Þá vaknar spurningin: Er kostnaður við framkvæmdina í einhverju samræmi við þann
ávinning sem með henni fæst? Beinn ávinningur með vegi yfir Hvalfjörð er fyrst og fremst
fólginn í styttingu akvegar vestur og norður um land en einnig má telja bætta aðstöðu til
hafnargerðar í firðinum og möguleika á lagningu raf- og símalína í veginn. Hringvegurinn
styttist um u. þ. b. 46 km og leiðin Reykjavík - Akranes um u. þ. b. 58 km.

Einnig má hugleiða þýðingu Hvalfjarðar fyrir varnir Íslands og annarra vestrænna ríkja
og áhrif vegamannvirkja á aðstöðu og öryggi skipa í herfræðilegu tilliti. Um það skal ekki
fjallað nánar hér enda eðlilegra að slík umræða fari fram á vettvangi stjórnmála.

Þetta atriði ásamt þeim félagslegu breytingum, sem brúargerðin hefur í för með sér,
gefa tilefni til að málið sé reifað á opinberum vettvangi. Það sem átt er við með félagslegum
breytingum er nánari tenging Vesturlands við Reykjavíkursvæðið, staða Akraness í
samgöngukerfi landsins, áhrif á rekstur Akraborgar , svo að nokkur atriði af mörgum séu
nefnd.

Ekki verður hér reynt tölulega að meta arðsemi brúar yfir Hvalfjörð eða bera hana
saman við aðra kosti í samgöngum en telja verður fyllstu ástæðu til að slík athugun verði
gerð og staðfesting fengin á því að ekki séu tæknileg vandkvæði á gerð mannvirkja eins og
þeim er lýst hér í aðalatriðum.

